
Obavijest za štampu / VIDEO

TRAŽI SE: “Superheroj” da preuzme jedinstveni posao u Evropi 

Richard Medić, čelni čovjek pokreta „Subsidijarnost je riječ“ Skupštine evropskih regija (AER), zapošljava zamjenu za “Subsidiarity Man-a”

Strazbur/Brisel, 16. jun 2009. godine
Kliknite ovdje da pogledate video od 60 sekundi o oglasu za posao.

Zasigurno po prvi put u Evropi web stranice za zapošljavanje u Briselu i širom Evrope prenose ove sedmice oglas za upražnjeno radno mjesto „Superheroja“.
Oglas za posao je objavio Richard Medić, državljanin Bosne i Hercegovine i sadašnji portparol Skupštine evropskih regija (AER), najveće evropske mreže regionalnih vlasti i kreatora pokreta „Subsidijarnost je riječ“ koji osigurava prepoznavanje te riječi od strane velikih rječnika i programa za provjeru pravopisa (posebice Microsoft Word-a) širom svijeta. Subsidijarnost je princip da se odluke trebaju donositi na nivou što bližem građanima. 

Ovaj pokret AER-a je osnovao gospodin Medić, bivši portparol OSCE-a koji sada radi za AER u Briselu, čijim je trudom u lobiranju i javnim senzacijama skrenuta pažnja širom svijeta na riječ koja se spominje u predloženom Lisabonskom sporazumu Evropske unije 30 puta ali je uglavnom nepoznata izvan političkih i pravnih krugova.

„Nije lako promovisati jednu nespretnu i komplikovanu riječ lišenu bilo kakve seksualne privlačnosti“, kaže Medić, „ali ako uzmemo u obzir važnost principa koji ona predstavlja za demokratiju, predstavljanje ove riječi široj javnosti je vrijedno truda.“

Subsidiarity Man je uložio veliki trud. Prošle godine Medić je pokušao popeti se na zgradu u Briselu da objesi veliku zastavu sa natpisom „Subsidijarnost je riječ“ nasuprot ureda Evropske komisije. To je dovelo do njegovog privođenja i pritvaranja nakon što je belgijska policija zaprimila pogrešnu dojavu da ekstremni penjač predstavlja prijetnju Evropskoj komisiji. „Uhvatili su se za kosu kada su vidjeli moju BiH ličnu kartu“, sjeća se Medić, „jer je Komisija primila terorističke prijetnje dan prije mog pokušaja penjanja.“ 

Prilikom izvođenja druge senzacije, Subsidiarity Man je postavio svjetski rekord u broju ljudi – nekoliko hiljada – koji su istovremeno izgovarali riječ subsidijarnost dok su ga gledali kako skače sa mostarskog starog mosta tokom godišnjeg takmičenja u skokovima. Zbog toga je nakratko završio u bolnici sa napuknutom kičmom. „Naravno da je publika pristala da izgovara riječ – nadali su se da ću slomiti vrat!“ rekao je Medić za skok. 

„Ali ovaj posao nisu samo javne senzacije“, Medić insistira. „Ciljamo vrlo različite forume širom Evrope, razgovaramo sa raznom publikom, radimo sa institucionalnim partnerima, mobilišemo pristalice i generalno 'širimo riječ' svakom prilikom.“
Pojašnjavajući odluku da u praksi zaposli vodstvo pokreta izvana, Medić kaze: „Bit subsidijarnosti je decentralizovano donošenje odluka i pokretanje promjena sa nižih nivoa ka višim. Dakle, ima li boljeg načina da se ovaj princip provede u djelo od decentralizacije pokreta koji ga promoviše?“   

„Vidjeli smo kako su centralizovane evropske kampanje, koje često imaju više novca nego smisla, sklone spektakularnoj propasti. Ovaj pokret AER-a, uprkos malom budžetu, je nastavio da raste i da širi uticaj jer smo mobilisali pristalice na terenu. Zapošljavanje novog vođe i 'superheroja' je prirodna progresija u očuvanju pokreta relevantnim i održivim.“

Upražnjeno radno mjesto u AER-u zahtijeva „kreativnu, dinamičnu i entuzijastičnu osobu na mjestu portparola za princip subsidijarnosti, osobu koja donosi svježe ideje i energiju u naporima pokreta na lobiranju i širi kampanju osvješćivanja prema novoj i različitoj publici“. Rok za prijave je 7. august 2009. godine.

Saznajte više o pokretu „Subsidijarnost je riječ“ na web stranici AER-a.
Pratite pokret na stranicama YouTube, Facebook, i Twitter.

